
Bazen behin Mikel izeneko mutiko bat. Lagunekin jolastea asko gustatzen zitzaion.
Egunero klasea bukatu bezain laster herriko frontoira joaten zen eta hor jolasten
ibiltzen zen. Bere irakasleak gehiago irakurri behar zuela esaten zion, baina berak ez
zion kasurik egiten.

Egun batean euria ari zuenez, liburutegira joatea erabaki zuen. Ez zekien oso ongi
zer egin hor barruan, liburutegi batera zihoan lehenengo aldia baitzen. Hasi zen
apalategien aurretik paseatzen eta bat-batean, liburu baten azalak arreta deitu zion.
Makurtu zen eta hartu zuenean aspaldiko pirata baten istorioa zela konturatu zen.
Kontu handiz eskuetan hartu zuen eta liburuzainarengana abiatu zen maileguan
hartu nahi zuela esateko. Esan eta egin, liburua bere eskuetan zuela eta bera, Mikel,
jadanik etxeko bidean zegoen poz-pozik.

Etxera heldu eta bere logelara joan zen, zuzen-zuzen, liburua irakurtzera, baina hasi
baino lehen berriro azalari begira gelditu zen. Oso arraroa zen, aspaldiko marrazkiak
zituen. Orrialdeak horituak zeuden, idatzi zutenetik denbora asko pasatu zela ematen
zuen. Bere ohe gainean etzan zen eta liburua ireki zuen. Azkenean irakurri behar
zuen. Hor egon zen, denbora luzez, Jack pirataren istorioa irakurtzen. Oso gustura
egon zen eta hurrengo egunetan, klasea bukatu bezain pronto etxera joaten zen
liburuarekin jarraitzeko. Bukaerara heldu zen eta gustura zegoen irakurri zuenarekin,
baina, bat-batean azalaren zirrikitu batean paper batzuk ikusi zituen. Pintzak hartu
eta ateratzen saiatu zen. Kostata, baina lortu zuen. Hura harridura paperak irakurri
zituenean! Batean altxorraren mapa zegoen eta besteetan altxorra aurkitzeko pistak
zeuden, baina asmakizun moduan idatzirik zeuden. Buelta eta buelta ibili zen
logelatik. Hori ezinezkoa zen, gure garaietan ez zegoen ez piratarik ez altxorrik, dena
liburua erosteko marketina izan behar zela pentsatzen zuen. Berriro hasi zen liburua
irakurtzen, mapa benetakoa bazen, agian hor barruan erantzunak aurkituko zituen.
Behin eta berriro irakurri zituen pisten erantzuna ziruditen zatiak, baina ez zuen ezer
lortzen. Berdin jarraitzen zuen zer egin jakin gabe. Ohera joatea erabaki zuen,
lasaitzeko eta deskantsatzeko, horrela hurrengo egunean, aukera gehiago izango zuen
asmakizun horiek igartzeko.

Arraroa izan arren oso ongi lo egin zuen eta goizean goiz prest zegoen erronka
horrekin jarraitzeko. Berriro hartu zuen liburua eta irakurtzeari ekin zion. Irakurriz
irakurri lehen pistaren erantzuna aurkitu zuela iruditu zitzaion. Zuhaitz bat aipatzen zen
eta parkeko zuhaitz erraldoia izan zitekeela pentsatu zuen. Hara joan zen eta zuhaitzaren
azpian, lur azpian, paper zati bat aurkitu zuen. Ireki eta irakurri egin zuen: “Joan”.
Etxera pentsakor itzuli zen eta bigarren asmakizunarekin hasi zen. Kostatu zitzaion baina
azkenean lortu zuen. Pista horrek hilerrira eraman zuen. Han beldur handia pasa zuen,
batez ere hilobi batera sartu behar izan zuenean. Hor ere zerbait idatzita zeukan
papertxo bat aurkitu zuen: “Berriro”. Momentu horretan oso pozik zegoen, 3 pista
besterik ez zitzaizkion falta altxorra aurkitzeko. Berriro etxera joan eta irakurtzeari ekin
zion. Erantzunak aurkitu behar zituen! Berriro argia piztu zitzaion eta hirugarren
pistaren erantzuna aurkitu zuen. Honek itsas museora eraman zuen eta hor zegoen
papertxoa, itsasontzi pirata baten maketan. Honetan “liburu” hitza zegoen. Bi pista
besterik ez! Etxera itzuli zen poz-pozik. Buruari eragin eta eragin laugarren pista asmatu
zuen. Elizara joan zen eta organoaren tutu baten barruan beste papertxo bat zegoen,
“tegira” jartzen zuen honetan. Momentuan paper horietan jartzen zuenaz konturatu zen,
liburutegira joan behar zuela. Korrika eta presaka joan zen liburutegira, liburua zegoen
lekua aurkitu nahi zuen baina ez zen oroitzen non zen. Buelta batzuk eman zituen
apalategien artean eta azkenean aurkitu zuen. Dena begiratu zuen, liburuen artean,
apalategien atzetik... azken apalaren azpian begiratu arte. Hor zegoen berak bilatzen
zuen papera. Dardarka hartu eta ireki egin zuen. "Hemen duzu altxorrik preziatuena,
nire liburua, bizi izandako abentura guztiekin”.

